
GOUVÈNÈ HOCHUL ANONSE RABÈ 'SAMDI ETE' KI RETOUNEN POU DETANTÈ 
TIKÈ MANSYÈL LONG ISLAND RAIL ROAD AK METRO-NORTH RAILROAD  

  
Moun ki gen tikè mansyèl yo ka vwayaje nan nenpòt arè sou nenpòt tren transpò 

piblik epi mennen jiska de pasaje anplis pou 1 dola yo chak  
  

Ankouraje pasaje yo vwayaje epi eksplore diferan vil sou tren pasaje yo ak yon 
pri abòdab  

  
  
Gouvènè Kathy Hochul te anonse jodi a retou pwogram rabè "Samdi Ete" Long Island 
Rail Road ak Metro-North Railroad ki pèmèt moun ki gen tikè mansyèl vwayaje nenpòt 
kote tren yo ale epi mennen zanmi oswa fanmi pou sèlman 1 dola yo chak.  
  
"Tout sa a se pou mete plis lajan nan pòch Nouyòkè yo," Gouvènè Hochul te deklare. 
"Kit se plaj Long Island, espektak Broadway ak match bezbòl nan vil la, oswa randone 
nan Hudson Valley, pran tren an se pi bon fason pou deplase. Epi lè nou pèmèt moun ki 
gen lese pase mansyèl yo mennen zanmi ak fanmi avèk yo pou sèlman yon dola, n ap 
fè li pi fasil e pi abòdab pou Nouyòkè yo vwayaje sou ray tren ete sa a."  
  
Pwogram rabè samdi ete a ap retounen pandan kliyan Long Island Rail Road (LIRR) ak 
Metro-North Railroad yo ap jwi pèfòmans ponktyèl ki wo anpil.  
  
Chak samdi, apati 5 jiyè pou rive 30 out, tou de konpayi tren yo ap onore tout tikè 
mansyèl pou vwayaje pou ale ak pou soti nan tout estasyon ki nan LIRR oswa Metro-
North Railroad yo, kèlkeswa estasyon ki enprime sou tikè a. Moun ki gen tikè mansyèl 
ki vwayaje samdi yo ap kapab tou mennen jiska de vwayajè anplis pou sèlman 1 dola 
pou chak moun pou chak vwayaj. Ou ka achte tikè pwomosyonèl 1 dola atravè 
aplikasyon TrainTime nan seksyon Family Fares oubyen abò san okenn frè siplemantè.  
  
Prezidan ak Direktè Egzekitif Jeneral MTA, Janno Lieber, te deklare, "Si pi bon 
sèvis nan listwa LIRR ak Metro-North la pa t ase ankourajman pou vwayaje, rabè sa yo 
ta dwe sele kontra a. Nou fè li yon priyorite pou nou vin kreyatif nan pri tikè yo epi bay 
kliyan yo pi bon rapò kalite/pri yo — kèlkeswa kote yo vle ale a, soti Montauk rive 
Manitou."  

Prezidan Long Island Rail Road lan, Robert Free, te deklare, "Ete a se moman pou 
pran plezi deyò ak fanmi ak zanmi epi LIRR la pare pou mennen w nan tout sa Long 
Island gen pou l ofri ete sa a nan yon bon pri. Samdi ete yo se yon fason ki pa chè pou 
jwenn aksè nan fason ki pi rapid epi pi pratik pou vwayaje nan vil la ak Long Island. 
Evite trafik la epi pran ray tren pou ale nan destinasyon Long Island ou pi renmen yo."  
  
Prezidan Metro-North Railroad, Justin Vonashek, te deklare, "Metro-North se pi bon 
fason pou pwofite tout sa Hudson Valley gen pou l ofri epi samdi ete yo se yon opsyon 
abòdab pou tout moun vwayaje nan Hudson Valley ak Connecticut. Mennen tout fanmi 
an nan pwochen vwayaj Metro-North ou ete sa a pou wè epi fè tout sa rejyon an gen 
pou l ofri!"  
  
P ap gen okenn lòt konpayi tren ki onore tikè rabè sa yo, sa vle di kliyan LIRR yo p ap 
ka itilize tikè mansyèl yo pou vwayaje sou Metro-North, epi vis vèsa. Twa tren LIRR 
Montauk Branch ak yon tren Ronkonkoma ak koneksyon Greenport li a egzante 
pwogram nan: tren 7:13 a.m., 8:14 a.m. ak 10:29 a.m. ki soti Jamaica pou ale Montauk, 
tren 7:47 a.m. ki soti Penn Station pou ale Ronkonkoma ak koneksyon li a, tren 9:14 
a.m. ki soti Ronkonkoma pou ale Greenport.  

